
Každyj deň dašto prinese

Každyj deň dašto 

vo šviti ša stane, 

no dobroho malo

vekšinom lem plane.

Už doba moderna

šytko ša dozname,

na interneti šytko

už ša dočitame.

Zo vzďalenosťami ľude

problemy namajut,

do šytkych mist švita

letadla litajut.

Doma raňajkujete

na obid ste v Aziji,

a večeru date

soj v Australiji.

Pomaly hranici

budut minulosťom,

každyj u každoho

može byti hosťom.

Keby toty vojny

ľudi netrapili,

žeby vojnovy ledy

už ša roztopili.

Zbitočňi molody

ľude umerajut,

i prirodny katastrofy

strach nam nahaňajut.

Tym prirodnym zabraniti

nichto nemožeme,

ale ohňi vojnovy

zhasiti možeme.

Jak by dobri bylo

keby ša tak stalo,

veľo by zarmutku

ľuďom odobralo.

Keby zme lem v dobrim

šytky ša stričali,

žeby na šviti zlo

už zme nepoznali.

Otec naroda

Janošika bym navrhnul

keby odhlasovali, 

na cilim Slovensku

by ho uznavali.

Jurka Janošika

i v šviti poznajut,

pri politickych navštevach

valašky davajut.

I diti Janošika

malenky poznajut,

bo rozpravky onim

radi soj čitajut.

Bohatych okradal

a chudobnym daval,

nepravda jak pisali

že bidnych okradal.

Opačnych zbojnikiv

v každim misti majut,

što chudobnym berut

bohatym davajut.

Najvece v Bratislavi

to už davno zname,

dennodenni v novinach

se onich čitame.

V parlamenti ide

jeden na druhoho,

Jurko charakteru

se byl lem slušnoho.

Spravodlivo valaška

by joho rubala,

vekša polovička

by tam neostala.

Zato Janošika

ja Vam navrhuje,

ani odmenu zato

ja nepotrebuje.

Keby ste sluchali

len Jožka Andraša,

kulturniša by byla

poliotika naša.

Dobri by ša žylo

Dobri by ša žylo

na šviti každomu,

keby zme nerobili zlo

už jeden druhomu.

Žeby z každoho kuta
ľude ša stričali,

v dobrim ai v zlim

sobi pomahali.

Netrebalo by armadu

ani žadne zbrojiňa,

to lem potrebuje

ľudske porozumiňa.

Vedomosti navzajom

by zme odovzdavali,

što nove ša vynašlo

šytky by zme mali.

Žeby zme i jazyk

už jednotnyj mali,

tlmočnikiv by zme

nepotrebovali.

Že to je nezmysel

dakotry dumame,

ku šytkomu zlu ruky

lem my prikladame.

Mohla by to byti

krasna realita,

hranici by zmizli

zos ciloho švita.

Keby ša nekralo,

nevraždilo, nebojovalo,

ani policajtiv

by nam netrebalo.

Žadny podvodnici

šancu by nemali,

sami ľude by ich

zato potrestali.

Opakovaňa mama mudrosti

Toty mudry slova

lem mudryj vyslovil,

hlupyj take dašto

by soj nedovolil.

Veľo knih, basničok

vece raz čitame,

dobri nepisany

a radi ich mame.

Rozpravkovy filmy

často ša opakujut,

ale zato ľude

radi ich sledujut.

Princezna zo zlatom zvizdom

keby ša neopakovala,

se na ristvo ditom

už by chybovala.

I v školach učivo

často opakujeme,

svoji vedomosti

tym rozšyrujeme.

Opakovaňa hluposti

neje mama mudrosti

hluposť ša zariže

až deskaj do kosti.

I našy politici ša

veľo raz opakujut,

ale veľo raz

hluposti sľubujut.

Odvolavajut ša

se lem provokujut,

toty odvolaňa

neraz opakujut.

Znajut, že to hluposť

vekšinu neprehlasujut,

čom potim zbitočňi

hluposť opakujut.

I ja može často

tyž ša opakuju,

hlupymi basničkami

ľudi otravuju.

Od rana plakala

Naša Hanča plače

od rana do večera,

že zelenyj vinok

stratila už včera.

Povič divko moja

dej es ho stratila,

ked ty nemaš iši

žadnoho frajira.

Rano jes ňa mamko

na hriby poslala,

ja soj ich po liši

pomaly hledala,

Neznamyj parobok

tyž tam hriby zberal,

jakoskaj barzdivni

na mene pozeral.

Spid papostiny žaby

zrazu vyskočila,

jek pidťaťa na zemľu

jem ša rozvalila.

Asi umele dychaňa

z ust do ust jem dostala,

až po dovhi dobi

jem ša tam prebrala.

Iši šumňi mamko

jem mu ďakovala,

bo by jem dovho

v tim liši ležala.

Ty lem sobi dumaš

že jes ho stratila,

o mišac divočko

ja budu vidila.

Zbitočni divočko

jes ňa vystrašyla,

lem jeden listočok

z vinku jes stratila.

Dopravna kontroľa

Dopravna policija

auta kontroluje,

jedno auto za druhym

na bik odstavuje.

Zastavili slečnu

rychlu jazdu mala,

dovolenu rychlosť

vysoko prekračovala.

Otiko ste slečno

rychlosť prekročili?

to neznam panove

to ňa neučili.

Ja značky nepoznam

jem ša neučila,

od kamaratky auto

jem soj požyčila.

Autoškolu slečno

de sta absolvovali?

nepoznate značky

vodičak vam dali.

Od nikoho žadnyj

vodičak jem nedostala,

žadnu autoškolu

jem neabsolvovala,

Vodiča nevozmeme

bo žaden nemate,

no ale pokutu

barz masnu nam date.

Mala jem tišač korun

benzin jem kupila,

dvasto mi zostalo

v korčmi jem propila.

Ta vy i opita?

do pristroja dychala,

skoro dva promile

skuška ukazala.

Take dašto dopravaci

iši nezažyli,

hadajte jakyj trest

slečni uložyli.

V piňaženci slečna

ani korunu nemala,

v naturalijach pokutu

cilu vyrovnala.

Ivan na Poloniňi

Zobral Ivan kosu

išol na Poloninu,

zabyl sobi žati

z domu soloninu.

Batoh na Poloniňi

sobi vybaľuje,

chliba bude dos

solonina

chybuje.

V kolibi mal schovanu

staru karabinu,

holoden nebudu

dašto soj zastriľu.

Zos čerstvoj smerečiny

postiľ soj pripravil,

dnes už na večeru

nič nebudu varil.

Skoro rano stal

byla dobra rosa,

jak brytva mu brala

naostrena kosa.

Sonce pripikalo

zobral karabinu,

može zajačika

dakoho zastriľu.

Midži smerekami

zajaci ša hrali,

nichto ich nerušil

ta ša nebojali.

Vybral soj jednoho

rana ša ozvala,

moloda zajačica

na zemli ležala.

Obid i večeru

mal taku jak kraľ,

vypečene meso

horilkom zalival.

Na treťi deň Poloniny

kiscami ožyli,

už i ženy šino

pomaly sušyli.

Ženy pri hrabaňu

prekrasni špivali,

ked už suche šino

do kopok davali.

Na tych Poloninach

skoro cile selo, 

od rana do večera

bylo tam veselo.

Iši ša nevydam
Molodi ša mi nechce

iši vydavati,

ale frajir nechce

už dovše čekati.

Ked nechceš čekati

hledaj sobi druhu,

ale ja divčiti

dale sobi budu.

Iši jem frajiru 

ani nedivčila,

žebym do takoho

chymota skočila.

Nejedna moloda

divka ša vydala,

ale za divoctvom

už nebanovala.

Banovali šytky

lem ša nepriznali,

žeby v ich šľapajach

i druhy kračali.

Frajir ňa posluchal

roky zme chodili,

až po pjatych rokoch

,,ano“ zme povili.

I frajir suhlasil

žem dobri zrobila,

žem na joho slova

tak nenaletila.

Dobri zme ša spoznali

dobri soj žyjeme,

za rokami molodosti

už nebanujeme.

Dosť soj užyjete

manželskoho žyvota,

bo manželstvo neje

lem sama dobrota.

Mamko moja

Mamko moja mamko

jes ňa vychovala,

za pijaka mamko

čom jes ňa vydala.

Nemam ja žyvota

nemam nijakoho,

pokaľ nezochbľu

pijačiska toho.

Lem vytrimaj divko

i druhy ich majut,

ale jakos spolu

dobri vychadžajut.

Ale tak jak mij

palinku nepijut,

ženi ani diti

palicom nebijut.

Što ja našporuju

vin šytko propije,

strich na nas padat

do kuchňi nam lije.

Ani ty by mamko

z pijakom nežyla,

i ked ňaňka nebohoho

často jej hrišyla.

Ňaňko sobi vypil

dobri ša onas staral,

ale nikda v chyži

doč na nas nepadal.

Vernyj ty ša ku mi

žebys neterpila,

bude pokij mala

i mala ditina.

Slivkovyj sad

Slivka kolo slivky

v tim slivkovim sadi,

jak keby vojaci

v pozori stojali.

Jaky lem ste chceli

odrody tu mali,

každyj soj vytorhnul

ked už dozrivali.

Ked slivky dozrili

brigadu trebalo,

veľo zrilych ich

na zemľu upalo.

Iši dobri, že šytky

naraz nedozrivali,

každyj deň brigadnici

pokus ich torhali.

Modry, čorny, červeny

v sadi dozrivali,

do obchodu autami

denni dovažali.

Čerstva slivky ľude

v misti kupovali,

i po seli ľude

sobi natorhali.

Zos tych opadanych

slivovicu varili,

tak jak vodu chlopi

šytky v seli pili.

Tot slivkovyj sad

stražnici stražyli,

nad sadom rozhľadňu

veliku zrobili.

V jari ked rozkvitli

jak šnih vypadali,

na toto bilyj kvit

i pčolky litali.

Ranny zori
Už jem do divčenskych
rokiv dorastala,

jedno rano jakoskaj

barz skoro jem stala.

Spoza lisa akurat

sonce vychodilo,

prez oblak lučami

lička mi hladilo.

Take dašo rano

iši jem nevidila,

otvorila jem oblak

na zori smotrila.

Jak keby ňa mama

po ličku hlaskala,

na zeleňi travi

rosa ša bliskala.

Pomalenky sonce

vyše vychodilo,

a o paru minut

už ša rozvidnilo.

I kohuty v seli

naraz ša ozvali,

tak jak budik ľudi

z posteli zhaňali.

Do roboty sviža

rano jem kračala,

i dobru naladu

cilyj deň jem mala.

Na tot vychod sonca

často soj spominam,

ked frajir odchodit

a ja ho objimam.

Na toty ranny zori

už často smotrime,

bo se až nad ranom

z milym ša lučime.

Javorovyj listok

Javorovyj listok

kamaratka poslala,

že v Otavi večur

šťastlivo pristala.

Jak keby zme otavu

dama nepoznali,

spolu zme ju neraz

na luki hrabali.

I do kupok šumňi

zme ju ukladali,

neraz pri hrabaňu

zmes oj zašpivali.

Tot javorovyj list

na Kanadski zastavi,

že to simbol krajiny

tam mi povidali.

Tak mi napisala

že i šťasťa mala,

barz dobru robotu

v Kanadi dostala.

Vo velikim hoteli

budu obsluhovala,

žeby ša zňa dobra

čašnička raz stala.

Mušu kamaratko

veľo ša učiti,

žebym znala znimi

ša dohovoriti.

Barz ša mi tu pačit

budu ti pisala,

jak žyjut v Kanadi

žeby i ty znala.

Šumili berezy

Na okraji lisa

šumili berezky,

ked jem ša zaľubil

do krasnoj Terezky.

Terezko, Terezko

jaka voľa tvoja?

či nechočeš byti

frajiročka moja.

Jaka tvoja voľa

ta tak i moja,

choču byti Janču

frajiročka tvoja.

Pid tymi berezkami

stritnuťa soj dame,

jak ticheňko šumjat

dvoje posluchame.

Stritli zme ša večur

berezky šumili,

virnu lasku tam

zmes obi sľubili.

Mišačok nam švitil

zme ša cilovali,

i zvizdy na nebi

na nas pozerali.

Jak nam bylo dobri

pid tymi berezkami,

jaka laska krasna

až tam zme poznali.

Na tot šum berezok

zme se spominali,

ked zme pri oltari

,,ano“ povidali.

Berezky vyrosli

my virny zostali,

neraz pid berezami

hriby zme zberali.

Švagrovi ku šisdešatki
Zastaviti roky

nichto z nas nemože,

za prežyty roky

ďakuju ti Bože.

Tak už sobi staršy

ľude povidajut,

ked prežytych rokiv

už kus vece majut.

Že slaviš šisdešatku

ty iši nestaryj,

Zuzana povidat

že jes iši jaryj.

Lem toto zdravičko

keby netrapilo,

dobri na dochodku

obom by ša žylo.

Nepišu to zato

žebym filozofoval,

ale pišu zato

žebym gratuloval.

Žeby ti zdravičko

sed obri služylo,

žeby šytko zlo

se ťa obchodilo.

I lisťa zo stromiv

v oseni opaduje,

ked je krasna ošiň

každyj ša raduje.

Takyj už naš žyvot

už tam bliše mame,

do tych vičnych lovišť

de ša nestarame.

Na tvoje zdravičko

čašy pidnimame,

iši raz k šisdešatki

naj,naj ti želame.

Žebys žyl midži nami

iši dovhy roky,

žeby bali šťastny

šytky tvoji kroky.

Sila prirody
Prirodo, prirodo

strašna tvoja sila,

dobroho i zloho

veľo jes zrobila.

Nichto ti nerozkaže

bo lem ty panuješ,

tak jak kraľ na troňi

lem ty rozhoduješ.

Proti tvoji voli

my silu nemame,

proti tovi jak murjanky

šytky vypadame.

V januari hrmiš, bliskaš

stromy vyvaľuješ,

ty ked ša nahnivaš

už nič nesanuješ.

V februari dakotry

kvitky rozkvitajut,

poľa bilu perinu

na sobi nemajut.

Ani v Antarktidi

taku zimu namajut,

pomaly ša ledy

i tam rozpuščajut.

I keby zme ša molili

ty nič nepovoliš,

jaka tvoja voľa

tak sobi urobiš.

Dakoli ku ľuďom

slušniša jes byla,

tiko škod jak teper

jes nam nerobila.

Jarec žala

Žala jarec žala

horeňko plakala,

bo na ostrim serpi

palec porizala.

Priď frajiru priď

zaviti tot palec,

jak ja z tobom pidu

v neďiľu na tanec.

Do neďili daleko

zahojit ša palec,

lem ša rychtuj mila

v neďiľu na tanec.

Milyj ňa posluchal

pozavival palec,

jakos jem dožala

tot dozrityj jarec.

Milyj snopky viazal

a ja ich skladala,

a za každym snopkom

jem ho cilovala.

Neciluj tak často

ľude pozerajut,

že toty molody

už haňby nemajut.

Lem naj pozerajut

oni ša haňbili,

teper spominajut

jaky hlupy byli.

Laska to nehaňba

laska pro každoho,

bez lasky by nebylo

žyvota žadnoho.

A kotry ša hanbľat

naj ša necilujut,

bo oni ša ani

virno nemilujut.

Ružička z lasky
Z lasky ti daruju

ružičku červanu,

kebys chcela Hančo

vozmu ťa za ženu.

Kebys mi daroval

milion ružičok,

ty Janču nebudeš

nikda mij mužičok.

Strašňi jes ňa Hančo

strašňi urazila,

ale povič pravdu

čom jes tak povila.

Ja parobok šumnyj

druhy pozerajut,

bo takych krasavciv

divky radi majut.

Nepravdu povidaš

bo ťa obchodžajut,

neradi na tvoju

krasu pozerajut.

Posmoť do zerkajla

uvidiš svoju tvar,

že jes krasnyj Janču

už ša nikda nechvaľ.

Toty što ša chvaľat

lem sobi dumajut,

že tvar i postavu

najšumnišu majut.

Lem ty sobi hledaj

taku što ku tobi,

nebudu zavidila

ked Vam bude dobri.

Nekupiš soj ženu

za červenu ružičku

dobri zapamjataj

soj toto Janičku.

Nebudu banoval
Ďakuju ti šumňi

frajiročko moja,

nebude ňa za tobom

bolila holova.

Ked jes frajiročko

tak soj rozdumala,

že nebudeš vecej

zomnom ša stričala.

Nebudu banoval

žebys pamjatala,

bo ty v serci lasku

pro mene nemala.

Tak jak rozdumala

už inšak nebude,

už po tvojim boku

druha laska bude.

Lem žebys frajirko

nepobanovala,

že jes soj horšoho

frajira vybrala.

I ja sobi najdu

frajiročku svoju,

na falošnu lasku

zabudu na tvoju.

Bo falošna laska

se vyjde na javo,

zato taka laska

trvat lem tak malo.

Zos falošnom laskom

daleko nezajdeš,

virnoho frajira

malokoli najdeš.

Spokijna nebudeš

ani kolo muža,

bo tobi ša pačit

lem se čudža ruža.

Smutny filajočky

Modry kvitky,žovty očka

zeleny listočky,

čom ste taky smutny

drobny fijaločky?

Smutnu farbu mame

malo nas torhate,

tam de smutok dakyj

ta tam na davate.

Tak jak druhy kvitky

do krasy nerosneme,

noľude uznajte

zato nemôžeme.

Nepravda fijaločky

svoju krasu mate,

se,ked vas torhame

očkami žmurkate.

Nelem se na smutok

fijalky torhame,

davame vas často

i ked radisť mame.

Bo vy taky dribny

z daleka voňate,

no nese kvitočky

taky smutny mate.

Jak ostatňi kvitky

i vas pestujeme,

koli komu vas dame

my rozhodujeme.

I ľude na šviťi

šytky nevesely,

veľo ľudi chodit

smutkom zarmučeny.

Každoho potišyt

dribna fijaločka,

nikomu nevadit

že mat žovty očka.

Neznama choroba
Byl jeden parobok

taka nedobrota,

od mala ho trapila

neznama choroba.

Po kupeľoch, ličiňu

lem ho prohaňali,

što za choroba

dochtori neznali.

I rodiče nešťastny

z toj choroby byli,

ale za ličiňa

todi neplatili.

I metody novy

naňim vyskušali,

ani moderny liky

už nezaberali.

Byl z toho neščasnyj

nič ho nebavilo,

ani dobre jidlo

už mu nechutilo.

O jedňi stari žeňi

potim ša doznali,

bilinky toj ženy

ľuďom pomahali.

Vybrali ša za ňom

dovho ho prezerala,

na chorobu joho

bilinky vybrala.

Tak jak keby ožyl

šytko ho bavilo,

už i plane jidlo

dobri mu chutilo.

Stal ša zazrak ľude

baba vyličila,

dochtorske remeslo

nikda ša neučila.

Veľo takych mudrych

ľudi u nas mame,

ale ked zme zdravy

ta ich nepozname.

Žyvotny prekažky

Každyj neraz v žyvoti

zakopne o prekažku,

ani jeden nemame

zlatu rivnu dražku.

Žyvot neje prechadzka

lem ružovym sadom,

stričame ša z kladom

no i z protikladom.

Šelijaky prekažky

v žyvoti stritneme,

no nešytky jak chceme

lechko obyjdeme.

Od narodžiňa po skon

lem samy problemy,

často nerišiteľny

rišyme dilemy.

Ale tak v žyvoti

človeku je dano,

jeden žyje v bohatstvi

druhyj žyje plano.

Každyj deň v žyvoti

lem starosti mame,

pro robotu, choroby

pokoja nemame.

Ale každyj šťastnyj

byti nemožeme,

takyj osud mame

soj nepomožeme.

A tak midži ľudmi

nenavisť nasatala,

zaviďat soj z mista

ale i z valava.

Bo jeden bohatyj

druhyj chudobnišyj,

jeden je škoredyj

a druhyj šumnišyj.

No ale holovu

nikda nevišajme,

ale zo vstičenom

žyvotom kračajme.

Dubina

Dubina, dubina

zelena dubina

čom ja soj nenašla

doteper frajira.

Pid totu dubinu

pariky prichodžajut,

ale mene chlopci

jakos obchodžajut.

A ja lem pozeram

ich lasku zavidžu,

no pro mene chlopca

tu iši nevidžu.

Nezaviď divčatko

nejdeš soj frajira,

večur pid dubinu

budeš znim chodila.

Jak z dubiny budut

žaludi padati,

poprobuj soj divča

frajira hledati.

V oseni žaluďi

z dubiny padali,

ani chlopci už ňa

tak neobchodžali.

Pid totu dubinu

z milym jem chodila,

už druhym divčaťom

jem nezavidila.

Takyj milyj chlopec

jem ša zaľubila,

poprosil o ručku

a ja privolila.

Misca pid dubinom

šytky dosť zme mali,

zo sela zaľubenci

se ša tu schodžali.

Keby toty žaludi

z duba nepadali,

ta doteraz chlopci

by ňa obchodžali.

Zakukaj kukučko

Zakukaj kukučko

rano na smereku,

bo mam ku frajirci

barz drahu daleku.

Bude ša mi lipše

prez tot lis kračalo,

znam, že divča moje

bude ňa čekalo.

Jak ša budu vetral

ty už budeš spala,

bo žadna kukučka

vnoči nekukala.

Jedno na kotrim smereku

budeš mi kukala,

lem žeby mi dražka

dovho netrvala.

Chto tiko bude žyl

ty znaš vykukati,

mušu ša ťa daraz

kukučko žvidati.

Jak pidu na zaraň

žebys mi kukala,

i mila na roky

tyž bude zvedava.

Devjadešat rokiv

jes mi vykukala,

povič mi kukučko

či jes neklamala.

Iši vece rokiv

bym ti vykukala,

ale na holovu

šiška mu upala.

Ďakuju ti kukučko

to sut krasny roky,

lem keby se byli

pevny moji kroky.

Obome pjany

Išol kum zos kumom

popid ruky ša trimali,

z korčmy ich vyhnali

už korun nemali.

Čom nas vyhaňate

my chceme vypiti,

na zaraň prideme

tot dluh zaplatiti.

Pridete na zaraň

vypiti vam dame,

ale pjanym na sokyru

hneskaj nedavame.

A tak pjany kumove

drahom ša motali,

že pridut na zaraň

sobi slovo dali.

Rano tak jak ťavy

smedny postavali,

koli otvorjat korčmu

pid plotom čekali.

Jaky našli koruny

doma pozberali,

veľo toho nemali

ked ich zrachovali.

Kačmarka ich vitala

že jak ša vyspali,

včera jak teľatka

tu ste ša vaľali.

Ani ša nežvidujte

skoro nalivajte,

šytko zaplatime

už ša nestarajte.

Po troch poharikoch

smed kus zahasili,

od kačmarky na uver

vece neprosili.

Ľudovy špivanky

Prekrasny ľudovy

špivanočky mame,

pri každi priležitosti

radi ich špivame.

Našy prapredkove

radi soj špivali,

prekrasny ľudovy

špivanky skladali.

Ked kosili zerna

šino zhrabovali,

poľa ša veselym

špivom ozyvali.

Obyčany ľude

noty nepoznali,

no hrati, špivati

krasňi dokazali.

Ľudova muzika

žylky rozohrala,

vekšinom Ciganska

muzika im hrala.

Veľo špivanočok

nam ša zachovalo,

i veľo nezapisanych

špivanok zostalo.

Na toty špivanočky

my nezabuvame,

ale jak dakoli

už ich neskladame.

Naša molody teper
moderny skladajut,

ale i ľudovy

sem tam zašpivajut.

Na toty špivanky

nikda nezabyvajme,

jak dakoli špivali

i my tak špivajme.

Na smutok na žaľ

nikda nedumajme,

ked ťažko na serci

sobi zašpivajme.

Parochňa

Krasny čorny volosy

jedna divka mala,

do varkočiv pantličky

červeny vplitala.

Volosy pomaly

z holovy vypadavali,

čom vypadavajut

dochtori neznali.

Žadny liky na rost

už nepomahali,

volosy z holovy

šytky vypadali.

Byla ztoho neščasna

každyj deň plakala,

ani rada bilinkarok

žadna nezabrala.

Bez volosiv ša nevydam

tak sobi dumala,

iši dobri, že frajira

žadnoho nemala.

Pišla za hranici

doma ša haňbila,

tam sobi modernu

parochňu kupila.

Jak keby svoji volosy

na holovi mala,

nichto by nepovil

že parochňu dala.

Prišla na dovolenku

zazraky ša stali,

na jej krasny volosy

chlopci pozerali.

Mala napadnikiv

skoro ša vydala,

pred mužom parochňu

nikda neznimala.

Muž by na to neprišol

až ked ša kupala,

vidil jak parochňu

z holovy davala.

Ked ša čerešenky

Ked ša čerešenky

v lisoch rovivajut,

zeleny listočky

bily kvitky majut.

Z daleka vidime

šytko ša bilije,

jak kviťa opade

lem ša zeleňije.

Pomaly pak plody

farbu dostavajut,

ked sonce prihrivat

rychlo dozrivajut.

Žovty, červeny, čorny

dobri nam smakujut,

v sadoch taky maly

plody nepestujut.

Veliku navštevu todi

čerešenky majut,

ľude ich torhajut

ptašky soj zobajut.

Nichto ich nesadit

nichto neošetruje,

z plodiv što opadut

ša nam rozmnožuje.

I ked dribny plody

veľo cukru majut,

na torty do perohiv

gazdyňi ich davajut.

Vino čerešňove

abo čerešňovicu,

napalit soj doma

chto mat palenicu.

I kompot čerešňovyj

na zimu odkladame,

dobry vitaminy

cilu zimu mame.

Zelena podvodnikom
Dobri i nedobri

že hranici otvorili,

lem pro čestnych ľudi

dobri urobili.

Že ša možut stričati

bez žadnoho povoliňa,

dobri urobila

Europska Unija.

Bez problemiv možut

teper cestovati,

nemušat na colnici

tašky ukazovati.

Toty slušny ľude

i dakoli chodili,

bo žadny šmeliny

nikda nerobili.

Ale šmelinari teper

zelenu dostali,

z takym dačim može

ani nepočitali.
I ked policajti

iši tam straž majut,

ani policajti už

taku moc namajut.

Bude vece vražd

i bank vykradaňa,

bude policija

roboty dosť mala.

I ked Interpolom

budut ich hladati,

profesionale znajut

dobri unikati.

Takych ľudi nikda

neprevychovame,

v každim štati z nimi

lem problemy mame.

Pronas lem Ukrajina

de ša kontroľuje,

no i tak ša tam

 veselo pašuje.

Bude skoro jar

V januaru, februaru

už ša otepľuje,

že bude skoro jar

tak ša ukazuje.

Kolo Dunajskoj Stredy

už jarec zašali,

agronomi sobi

tak naplanovali.

Bohatu urodu tam

jeden rik zobrali,

o veľo vece jak

ked pizniše šali.

Tam de je tepliše

kvitky rozkvitajut,

i stromy pučiky

už na sobi majut.

Ale ci tak bude

to iši nezname,

bo počasa sobi

lem predpovidame.

Može, že nam v marcu

iši snih nakurit,

a nejeden v pecu

iši soj pidkurit.

Po druhi švitovi vojňi

v marci nakurilo,

po kolina v šnihu

todi ša chodilo.

Ale dovho netrimal

bo jar zviťazila,

tota bila perina

skoro ša stratila.

Keby šytko vyšlo

jak soj planujeme,

priroda rozhoduje

my nerozkažeme.

Až ked budeš moja
Až ked budeš moja

mila žebys znala,

ked budu mal pravdu

žebys ňa sluchala.

Šytky pri oltari

virnosť sľubujete,

ale potim inšak

už rozdumujete.

Se lem vaša pravda

na kotri trvate,

 a mužovu pravdu

nikda neuznate.

Už i Eva v raju

Adama oklamala,

zakazany jabka

z jabloňi torhala.

Že virnosť porušyt

Adam nepochyboval,

bo vtim raju todi

sobi sam kraľoval.

Ja nebudu taka

budu ťa sluchala,

tvoju pravdu mužu

budu uznavala.

Znam ja vašy sľuby

šytky ich davate,

a nejedna muža

potim pidvadžate.

I keby pjať čortiv

čistu pravdu mali,

i tak by ste ženy

im to neuznali.

Bo vy v svojim tili

už taku krov mate,

že kadi chodite

ľabdy roznašate.

Pidskakoval jeden

Pidskakoval jeden

na voži od radosti,

svokra z voza chpala

ruku polamala.

Zo ženom na jarmak

rano ša vybrali,

svokra chcela iti

ta ju na viz žali.

Mužovi ša nepačilo

koruny nedala,

pid kabaty piňaženku

jak poklad schovala.

Asfaltovu drahu

zo sela nemali,

cestari tam jamy

lem šutrom platali.

Svekra lem na zaďi

na voži sidila,

jak na jami drglo

z voza vyletila.

Zostav skoro mužu

bo mama vypala.

može pri tim padi

dašto polamala.

Divka mala pravdu

ruku polamala,

 v misti jej odvezli

takoj do špytaľa.

Zo sadrom na ruki
na jarmak ša dostala,

piňazi z pid kabata

vybrati neznala.

Poprosila divku

divka, vyberala,

na žaťa jak čort

krivo pozerala.

Keby koňi pomaly

tom drahom kračali,

ta by mi na ruku

sadru nedavali.

Zeleňila ša lipka

Zelenila ša lipka

iši taka mala,

iši lipovyj kvit

na sobi nemala.

Jak ňa mama porodila

dido do daru mi dali,

žeby zme z tom lipkom

spolu vyrastali.

No ja otim neznal

rodiče mi povidali,

ked ňa kus vekšoho

chlopca vychovali.

Pamjataj soj synu

tak mi povidali,

ty byl peršyj vnuk

barz radi ťa mali.

Dobri soj pamjatam

jak ňa kolysali,

se dajakyj cukrik

pro mene se mali.

Lem do dešat rokiv

zme ša radovali,

dida na druhyj švit

na viky mi žali.

Rosla lipka, ris ja

už zme dospivali,

už z lipy na čaj

kviťa zme torhali.

Do vyšky i do šyrky

vyrosla tota lipka,

ja často spominam

na dobroho didka.

Ani lipku ani mene

by už nepoznali,

ale ďakuju, že lipku

do daru mi dali.

Ranene serce

Otvorila ša mi rana

chto že jej zahojit,

no ale netaka

što jej dochtor hojit.

Boliť ňa serdečko

za frajirom mojim.

kotroho jem mala

u serdečku svojim.

Otvoril mi ranu

ale jej nehojit,

vin o moju lasku

jak vidno nestojit.

Sposobil mi ranu

može ňa prebolit,

može druhyj frajir

ranu mi zahojit.

Dovho jem čekala

našla jem takoho,

što vynašlo lik

od serdečka moho.

Serdečko ožylo

už ňa tak nebolit,

bo ličiti večur

frajir mi ho chodit.

Ani dochtor by tak

serce nevyličil,

tot mi virnyj ostal

už ho nekaličil.

Dva zdravy serdečka

v našych hruďach bili,

oni jedno druhe

nikda nezradili.

Na toho što ranil

skoro jem zabyla,

ani nespominam

že jem ho ľubila.

I vas ked dakoli

serdečko zabolit,

može tak jak moje

druhyj ho zahojit.

Nadij umerat posledňa

Skače zajačica

iši skoro zrana,

hledat de najlipša

na raňajky trava.

Ku staromu pňaku

pomaly doskakala,

bo tam rosla se

najsmačniša trava.

Na tim pňaku liška

už dovše sidila,

i ona lem dobry

raňajky chotila.

Dobre rano! zajačico

jak jes ša vyspala?

i ja budu raňajky

hneskaj mala.

Zajačica duchapritomnosť

iši nestratila,

ochab ňa dopasti

liški odpovila.

Pid pňakom dudlavym

mala dira byla,

zajačica šykovňi

ša doňoj šturila.

Ani vlasnym očam

liška nevirila,

lem davno raňajky

pred sobom vidila.

Chodit kolo pňaka

diru nezbadala,

cile doobida

holodna zostala.

Darmo stara liška

byla prefikana,

molodu zajačicu

i tak nedostala.

Nadij umerat posledňa

zajačica znala,

zato boj o žyvot

nad liškom vyhrala.

Švagriňi ku šisdešatym narodeninam

Nichto by nepovil

že jes šisdešatnička,

tak jak za moloda

maš červeny lička.

Oslavuješ šisdešatku

rodnyj list neklame,

že už maš šisdešat

teper šytky zname.

Diti, vnučata, rodina

ti blahoželame,

na mnohaja lita

pohary znimame.

Žebys dovho žyla

zdrava midži nami,

žeby ste ša z vnučat

z mužom radovali.

Naj ťa šytko zlo

z daleka obchodit,

vesela nalada, šťasťa

naj ku tobi chodit.

Žebys plany nervy

na lanc priputala,

žebys nikda z Jožkom

už ša nehadala.

Žebys mile slovo

ku každomu mala,

bude ža rodina

cila rada mala.

Zapražene pivo
Pivečko penive

ten chto ža mat rad,

jes pro ňoho lipše

jak dobryj kamarat.

Každyj dobre pivko

rad sobi vypije,

ked sut horučavy

solnce silno hrije.

Dobri vychladene

od smedu pomože,

lem nezdravyj človek

piti ho nemôže.

Pri pivečku i bišida

jakos lipše ide,

i toto što nechceme

na myseľ nam pride.

Pozyvam ža na pivo,

znamoho volame,

ale pri pivečku

se to nezostane.

My Rusini neradi

pisne pivo mame,

zato soj do piva

zapražku davame.

Dachto poharičok

do piva vylije,

no vekšina znas

ho pivom zapije.

Pri pvii jak Česi

my iši nešpivame,

lem todi ked vece

zapražky soj dame.

Šytko što je z mirom

na užytok ide,

od jednoho piva

chlop pjanyj nebude.

Ale my nezname

miru dotrimati,

často ženy znami

mušat ša hadati.

Išlo divča hajom
Išlo divča hajom

sonce prihrivalo,

popid bily berezy

dobri ša kračalo.

Dobryj cholodočok

radisť z toho mala,

na miloho svoho

v duchu spominala.

Jak by bylo dobri

tu obom kračati,

na milyj na vojni

mušu ho čekati.

Jak rukoval milyj

ja ho provadila,

hadvabnu chustočku

išim mu vyšyla.

Žeby mu chustočka

tam pripominala,

že je nezabudu

budu ho čekala.

Pismo mi napisal

tu jem ho zobrala,

pid vami berezy

budu ho čitala.

Šila soj do travy

listočok čitala,

po ličku slzička

sa ji skotuľala.

Chustočka hadvabna

mi ťa pripominat,

nejeden jak ja

na milu spominat.

My narukovali

vy doma zostali,

nejeden za vami

zme soj zaplakali.

Listok dočitala

tak soj povidala,

nezabudu milyj

budu ťa čekala.

Paradnici
Velikyj paradnik

tot mij frajirisko,

no i ja paradna

mame k sobi blizko.

Ked ša vyparadime

ľude pozerajut,

de bereme koruny

može soj dumajut.

Ani vin ani ja

iši nerobime,

na vysoku školu

oboje chodime.

My š ataky šťastny

dvoje narodili,

bo u nas koruny

nikda nechybili.

Rodiči koruny

ščiro nam davajut,

dobri študujeme

radisť z toho majut.

No sut i chudobny

koruny nemajut,

jaka to spravodlivosť

často soj dumajut.

I my midži sobom
často bišidujeme,

že bohaty i chudobny

na šviti žyjeme.

Jak by dobri bylo

keby tak nebylo,

žeby šytkym ľuďom

lem dobri ša žylo.

I my dvoje nadtym

budeme dumati,

tym najchudobnišym

chceme pomahati.

Vyschla studenočka

Vyschla studenočka

dobru vodu mala,

pid tom starom liskom

lem jamka zostala.

Taka dobra voda

v ti studenci byla,

i lisna zvir piti

často tu chodila.

Veľo takych studenok

ša utrimovalo,

bo piti na poli

se v liti trebalo.

Ľude ich z ochotom

radi vyčistili,

bo z domu na pole 

vodu nenosili.

Darmo by ste teper

stedenky hledali,

lem toty najlipšy 

v chotari ostali.

Ľude už po poli

tak ša nemotajut,

ani novy studenky

v poli nekopajut.

Toty vydatnišy

do vodojemu stikajut,

ľude pitnu vodu

z vodojemu majut.

Pastusi vymizli

už ša negazduje,

nichto maly studenky

už nepotrebuje.

Traktory z pluhami

už ich zaorali,

už lem mokry misca

tam ponich zostali.

Veľo takych studenok

už povysychalo,

už ša negazduje

jak ša gazdovalo.

Čom jes ňa mamočko
Čom jes ňa mamočko

za more vydala,

teper budeš doma

zamnom banovala.

Nevydala ja ťa

sama jes chotila,

čom jes sobi našla

za morjom frajira?

Jak ša mate doma?

Jak ša trimat ňaňko?

smutno mi za Vami

moja ľuba mamko.

Chybuješ nam doma

divko moja mila,

ja zato nemožu

že jes tak zrobila.

Na navštevu neprideme

z letadla strach mame,

že pridete vy

každyj deň čekame.

Prideme mamočko

ťažko soj zvykame,

totu Ameriku

iši nepozname.

I muž ne Američan

ťahat ho rodnyj kraj,

že prideme mamko

pevňi, virňi dufaj.

Vin Poľak ja Rusinka

blizko k sobi mame,

ku Vami ši to trik

mamko ša zberame.

Barz dobru robotu

v Americi mame,

oboje dolary

slušny zarabľame.

Našporime koruny

do kraju ša verneme,

na svojich rodičiv

my nezabudeme.

Postavime krasnyj dom

to už v plaňi mame,

my Vas mamko moja

dajak dochovame.

Ukrižovaňa Isusa Christa
Strašnyj jem mij synu

toj noči sen mala,

rano Isusovi

mamka povidala.

Že ťa nevirnici

na krest pribivali,

na holovu terňovyj

vinec ti davali.

Z holovy, ruk nih

krovca ti kvapkala,

toty strašny rany

jem ti uterala,

Mamko moja mila

može tak ša stane,

veľo nevirnikiv

na šviťi ut mame.

Ale pravdu mamko

nikda neukrižujut,

dovho ľude žyjut

što Boha milujut.

I keby ňa ukrižovali

mamko z hrobu stanu,

šyriti viru v Boha

ja peperestanu.

No i tak ša stalo

jak ša mamki snilo,

molodomu Isusovi

tak ša prihodilo.

Nis krest na Goldotu,

strašňi ho bičovali,

krvi červeny kvapky

na zemľu padali.

Jaka to byla sila

jaka pevna voľa,

viru v Boha Isusovi

bolisť nezlomila.

Stal ša zazrak zrazu

ľude zavolali,

stražcove od hrobu

šytky utikali.

Pometali kopiji

od hrobu vtikali,

Isus Christos ožyl

na ľudi volali.

Ani apoštoli

nechceli viriti,

jakyj Boh dokazal

zazrak urobiti.

Ľudskyj mozok
Ked čitame dejiny

od koli švit vznikal,

nad ostatnima tvorami

len človek vynikal.

Už ked žyľ v jaskyňi

denni rozdumoval,

každyj deň v žyvoti

dašto vylipšoval.

Primitivny zbraňi

na lov mu stačili,

i vykopany jamy

korisť ulovili.

Z hliny kamiňa, dereva

naraďa vypracoval,

potim toty veci

lem zdokonaľoval.

Nebyli to vynalezci

ale rozmyšľali,

šytko zhotovili

što potrebovali.

I oni jak my teper

takyj mozog mali,

što priroda ponukala

oni toto brali.

Nechybovali im palacy

ani zlaty taniry,

zos hliňanoj misky

šytky ša najili.

Šytkoho dosť bylo

dobri nažyvali,

na vojnu na hadky

dovody nemali.

Jednoho mamuta

rodina nežila,

z druhymi kmeňami

ša znimi podilila.

Čom to takyj mozok

slabyj hneskaj mame,

že jeden druhomu

malo pomahame.

Osud naš

Osud naš, osud naš

šelijaky ťa mame,

što koli ša stane

to nichto nezname.

Že ša dašto stane

z tym nepočitame,

no každyj svij osud

zapisanyj mame.

De najmenej počitame
tam ša dašto stane,

človek nezabranit

što mu obicame.

Osudy každyj deň

daň soj vyberajut,

či chudobnyj, bohač

už nevyberajut.

Osud nepidplatime

zlatom ani diamantami,

tot od narodžiňa

kračat spolu z nami.

Keby ša tak dalo

osud pidplatiti,

veľo ľudi do teper

mohlo iši žyti.

Nichto to nezminime

i ked tak chočeme,

každoho postihne

što je mu sudene.

Nekaždomu sudene

dovhy roky žyti,

dachto iši molodyj

a chotil by žyti.

Tiko ľudi, tiko osudiv

nejednaky u každoho,

ale pravda je jedna

nemine nikoho.

Ani švička vičňi

nikomu nehorit,

každomu v žyvoti

jednraz dohorit.

Teče voda teče
Teče voda teče

teče kolomutna,

povič mi frajirko

čom jes taka smutna.

Povim ti frajiru

čom jem taka smutna,

nezato, že teče

voda kolomutna.

Keby tekla čista

i tak bym smutila,

bo jem ťa frajiru

už na se stratila.

Zakazala mi mamka

s tobom ša stričati,

druhom v nediľu

mušu ručku dati. 
Nedavaj ručeňku

frajirko druhomu,

zaraň večur pridu

do vašoho domu.

Ja pred Tvojom mamkom

kľaknu na kolina,

žeby nam choditi

spolu dovolila.

Mamka nepovolit

mat serce z kamiňa,

mušu tak zrobiti

jak ona povila.

I keby serdečko

zos kamiňa mala,

dakoli povolit

i zo žuly skala.

Ked zme kľakli spolu

slza ji vypala,

že tak ša ľubite

otim jem neznala.

Povoľu ti divko

žeby ste ša žali,

predomnom ste lasku

svoju dokazali.

Matoha

Kumo, priznam ša Vam

matoha ku mi chodit,

o pivnoči pride

nad ranom odchodit.

Nepovidajte kumo

ta čom jej puščate?

što vy dveri vnoči

už nezamykate?

Ale ja ji kumičko

nahradnyj kľuč dala,

žeby jem z posteli

v noči nestavala.

Kumo, ta to ne matoha

vy milenca mate,

že ho o pivnoči

v posteli čekate.

Vinš a kumo zlata

Matoha menuje,

a keby ste znali

jak fajňi miluje.

Ja matohu nemam

spju jak zarizana,

no taku matohu

bym neodmitala.

Z moho muža nič

se pride pjanavyj,

i vin spit do rana

tak jak zarizanyj.

A keby zme ša kumo

v noči vyminili?

rano zmordovana

by ste nechodili.

Každu druhu nič

by zme ša stridali,

a jednu matohu

by zme obi mali.

Risk je zisk?

Risk je zisk

neraz povidame,

ale veľo raz

tot risk nas oklame.

Ked riskujeme pri hri

tam ša nič nestane,

i ked veľo korun

dakoli prehrame.

A ked šťasťa mame
može i vyhrame,

zo žyvotom neriskujme

bo lem jeden mame.

Ale za volantom

nikda neriskujeme,

richloho tatoša

radšej prihamujeme.

Pomalenky, kľudňi

se do ciľa prideš,

ale richlom jazdom

malokoli prideš.

Každyj deň pri nehodach

ľude umerajut,

veľo raz i zato

bo ša ponahľajut.

Ale toty mrzaci

što po nich zostanut,

,,ľude neriskujte!!!“

vystrahu davajut.

Keby zmes oj šytko

dobri rozdumali,

ťažku nohu na plin

by zme netiskali.

Lem dobrodruhove

v risk žyvot davajut,

ale toty v holovi

dajakyj skrat majut.

Deň učiteliv

Služyti a pomahati

vlasnosti vznešenych,

v tych slovach mudrosti

veľo vyslovenych.

Slova učiteľa narodiv

ľude uznavajut,

vedomosti ľudom

učiteli davajut.

Naročne povolaňa

ste sobi vybrali,

žeby ľude na šviti

hlupy nezostali.

Jan Amos Komensky

28. marca ša narodil,

pro pedagogiku

barz veľo urobil.

Učiteľ, spisovateľ, filozof

všestranni vzdelanyj,

na joho počesť tot deň

pro vas je uznanyj.

Keby nebylo Vas

ľude by vzdelaňa nemali,

pisati, rachovati, čitati

bez Vas by neznali.

Pred dobrym učeteľom

treba čapky zňati,

za joho usilie

poklonu mu dati.

Na šytkych stupňoch škol

žeby ša Vam darilo,

žeby podľa zasluh Vas

panstvo odminilo.

Na urovňi ministriv

žeby ste platy mali,

žeby ste štrajkami

ich nevymahali.

Žeby panove hori

soj uvedomili,

že i oni ku Vam

do školy chodili.

Klebetne centrum
Vjednim seli v domi

klebete centrum mala,

jeden večur jedna

klebeta meškala.

Ta vitajte baby!

teper zme kompletny,

chlopi nas volajut

že stvory klebetny.

Lem naj povidajut

my ša nestarame,

my tu udalosti

sela preberame.

Keby nas nebylo

nič by ša neznalo,

što a de ša v seli

už od rana stalo.

Chlopi klebeťat v korčmi

kolo palinočky,

denni propivajut

ťažky korunočky.

Že zme klebetničky,

može pravdu majut,

oni o ženach o autach

v korčmi soj tarajut.

Ale my tu važny

veci preberame,

lipšyj prehľad v seli

jak starosta mame.

De ša na nas hrabut

poslanci zo sela,

ked ani nezanjut
štoša stalo včera.

My jak žyvy noviny

šytko ša dozname,

iši lipšyj prehľad

jak poslanci mame.

Keby nas do zastupiteľstva

pri voľbach zvolili,

od zakladiv selo

by zme preminili.

Cilym švitom klebety

jak rakety litajut,
čom to ľude v seli

na nas nadavajut.

Dodatok:

Vštati klebetne centrum

v parlamenti mame,

neraz od poslanciv

hluposti sluchame.

Každodenny problemy

Z každoho problemu

vychodisko ša najde,

lem tot što nehledat

nikda ho nenajde.

Keby pri problemoch

zme ša už vzdavali,

v žyvoti by zme uspech

už ťažko hledali.

To lem slaby ľude

pred šytkym cuvajut,

zato ša žyvotom

ťažko prebivajut.

Od žyvota zadarmo

nič nedostaneme,

ne o šytkych vecoch

my rozhodujeme.

Každyj problem dobryj

rozum potrebuje,

a tot chto ho nemat

tot nerozhoduje.

Cilyj žyvot je boj

i proti vlnam plavame,

ale pevnom voľom

šytko prekoname.

Každyj problem rešetelnyj

vychodisko hledajme,

do peredu zbraňi

nikda neskladajme.

Ked nanajde jednotlivec

kolektiv ho  najde,

i ked sonce za horizont

vece raz nam zajde.

Rozum mame nato

žeby zme dumali,

žeby do peredu

zme ša nezdavali.

Nedokošena luka

Kosil gazda luku

iši skoro z rana,

rosa dobra byla

kosa dobri brala.

Zobral soj dvi kosy

luka dovha byla,

bo jedna na luku

by mu nestačila.

Gazdyňa do canistry

chlip, soloninu zbalila,

slivovici fľašočku

malu pribalila.

Canistru i kosu

zavisil na buku,

a začal kositi

totu dovhu luku.

Jeden figľar rano

tam na hriby chodil,

se dajakyj figeľ

dakomu urobil.

Z canistry na buku

vybral soloninu,

peraťahnul dvaraz

kosu prez ostrinu.

Išol gazda druhu

kosu soj nabiti,

perša byla tupa

nechcela kostiti.

Pereťahnul durbakom

žeby lipše brala,

ale kosa travy

ani ša nejala.

Žebym zobral kosu

totu neklepanu?

Abo jem natrafil

na barz tverdu travu?

Luku nedokosil

z tupom ša nedalo,

tak bylo zos gazdom

rano vybavrano.

Makovicky bily noči

Zašlo sonce, mišac vyšol

takyj čistyj jasnyj,

ošvitil lučami

tot kraj naš prekrasnyj.

Netak jak pri sonci

šadi vidno bylo,

jak pri bilych nočach

tot kraj ošvitilo.

Bily noči v Leningradi

turiste obdivujut,

skoro jak prez deň

misto pozorujut.

Taka bila nič raz

pid Makovicom byla,

pid bilymi berezami

dvoje ošvitila.

Chlopec i divčina

k sobi ša tulili,

čom to taku nič

oni soj zvolili?

I serny v totu nič

nemohli zaspati,

pišli ša po liši

kus poprechadžati.

Na tych zaľubenych

zdaleka smotrili,

što tu robľat v noči

to nepochopili.
Čom to taku nič

oni soj vybrali,

jak keby prez deň

dos času nemali.

Žeby nichto nevidil

to serny neznali,

oni pid tom berezom

často ša stričali.

Jedno šťasťa mali

serny nepovili,

jak ku sobi pid berezom

dvoje ša tulili.

Zemľa nevinovata

Krutit ša krutit ša

zemľa dookola,

povidala že zato

bolit jej holova.

Jednu babu často

holova bolila,

šytku vinu ona

na zemľu zvalila.

Keby tota zemľa

už ša nekrutila,

može by holova

už ňa nebolila.

Haňo nebuď hlupa!

druha ji povila,

od koli zemľa zemľom

ta se ša krutila.

I ostatňi ľude

by ša sťažovali,

že ša zemľa krutit

dakoli neznali.

Šytky na ti zemli

soj pevni stojime,

že ša znami krutit

ani necitime.

To lem ty ša Haňo

nad tym zadumala,

holova by ťa bolila

i keby stojala.

Zemľa nevinovata

iď ku dochtorovi,

vin ti Haňo povist

što chyba cholovi.

Pišla ku dochtorovi

boliti perestala,

bo barz dobry liky

od bolesti brala.

Ďakuju ti Haňo

dobra rada tvoja,

už ňa od kručiňa

nebolit holova.

Bandy

Každyj patrit do bandy

Zuzka povidala,

i filozofia jej pravdu

uznala.

Už tiko tych band

vytvorenych mame,

chto do kotroj choče

lem soj vyberame.

Najvece ša hlašat

do zlodijskoj bandy,

bo tam bez roboty

korunočky fajny.

Najvece tych band

politici majut,

bez roboty miliony

sobi zarobľajut.

Bandy hudobny, špivacky

už naval nemajut,

lem talentovanych

sobi vyberajut.

Lem bandy robotnicky

žaden naval nemajut,

za robotu malo

korun dostavajut.

Podvodnicky bandy

toty raj už majut,

zos tych malych band

lem ša vyšmivajut.

Vece tych band Zuska

už nespominala,

žeby ša verejnosť

oni nedoznala.

Nejvekšyj strach ona

z novinariv mala,

že by ša nerada

do novin dostala.

No ja svoju bandu

i Boha nesklamu,

može ša prednostni

do neba dostanu.

Deň blazniv

Peršyj deň apriľovyj
blaznivym volajut,

ale nelen blazni

v tot deň šveto majut.

I toty vzdelany

radi tot deň majut,

šytko dovolene

ľude v tot deň majut.

Šefovi zavolate,

že mu chata horit,

akurat raňajkuje

alebo ša holit.

Vyjde vonku, dymu nikde

soj neuvedomuje,

že to peršyj apriľ

v telefoni čuje.

Abo vam zavolajut

že milion ste vyhrali,

v suťaži kotru ste

dovša roky hrali.

Od molodych po starych

blaznovstva čujeme,

šelijaky chitaky

soj vydumujeme.

Takyj blaznivyj deň

nikomu neuškodit,

bo veselyj nichto

každyj deň nechodit.

V roku blaznivych dni

može vece mame,

ale tam na žadnu

srandu nedumame.

Križlivskyj potik

Prez Križľovu voda

se bystra neteče,

dakoli je liniva

jak slimak ša vleče.

Ked iši koryto

take uzke mala,

lozinovy pruty

často soj hlaskala.

Po burki koryto

často povne mala,

što prišlo do drahy

ta šytko zobrala.

Derevjana lavka

neraz zastonala,

ale tot jej tlak

iši vytrimala.

Keby nebyla priputana

vodom by plavala,

pevnym lanom o verbu

byla privjazana.

Už koryto pro ňu

šyroke zrobili,

betonovyj mist

pevnyj urobili.

Korytom ša rozlije

nemat taku silu,

ked je sucho teče

jak keby nasilu.

V šyrokim koryti

je jak poputana,

no jeden rik kamiňa

z bereha vyrvala.

Od zlosti velikyj

baňur soj vymyla,

barz veliku radisť

ďiťom urobila.

Sľubovala a nedala

Sľubovala a nedala

divka paribkovi,

že mu dast soročku

što vyšyla vloni.

Dovho čekal parobok

divka ho sklamala,

vyšyvanu soročku

už druhomu dala.

Povim na ťa divko

paribkim pri jarku,
jaku vychovali

radiče klamarku.

Što soj dovoľuješ!

Ja nejem klamarka,

soročku jem mala

pro frajira Janka.

Peršyj apriľ byl

ked jem sľubovala,

nejednoho paribka

todi jem sklamala.

Tot deň je blaznivyj

ti nezapalilo?

čom teper pozeraš

tak na mene krivo?

Sľuby ša sľubujut

blazni ša radujut,

i našy politici

veľo nasľubujut.

Ked sľuby neplňat

strašni ša hnivame,

holovy pri voľbach

vece im nedame.

Ta i ja soj žartik

z tebe urobila,

kebys kandidoval

ja by ťa volila.

Ružy na 8. marca

Ružičky červeny

v pohari vloženy,

žena ša zviduje

komu pripraveny.

Ja narodeniny

pred mišacom mala,

taky krasny ružy jem

od ťa nedostala.

Ani narodeniny, meniny

dnes nichto nemame,

može mužu navštevu

dajaku čekame?

Ženo, to prekvapiňa

zaraň budeš znala,

može vece ruž

budeš prijimala.

Na durhyj deň muž

žeňi gratuluje,

tot deň cilyj švit

ženo oslavuje.

Dnes je 8. marec

ženy šveto mate,

zato krasny ružy

od nas dostavate.

Kus na toto šveto

demokracija zabyla,

ale tradicija

zajs ša obnovila.

Mužu take šveto

zmes oj zaslužyli,

što by ste lem bez nas

na šviti robili.

Maš pravdu ženičko

vy zaklad rodiny,

to je vekše šveto

jak daky meniny.

Nelem raz do roka

uctu nam davajte,

milym nežnym slovom

ženy spominajte.

Normalna rodinka
Normalna rodina 

jak šytky rodiny,

šytko im neišlo

presni jak hodiny.

Sem tam ša dakoli

zbitočňi hadali,

ale inšak spolu

dobri nažyvali.

Diti vyštudovany

už naša robili,

i rodiče pri nich

sobi dobri žyli.

Dvi divky molodšy

už pid čepec dali,

lem totu najstaršu

iši nedostali.

Mala virnu lasku

ale ša sklamala,

povila, že nebude

už ša vydavala.

Až do teper slovo

svoje dotrimala,

nebyla moloda

už pjadešat mala.

Raz povila mami,

že soj rozdumala,

že nedobri keby

lem sama zostala.

Stritila jem v Svidniku

jednoho rozvedeneho,

žvidal ša ňa či bym

nepišla za ňoho.

Takyj ročnik jak ja

do oka zme soj chpali,

na zaraň stritnuťa

mamo zme  soj dali.

Što ty nato mamo:

Možeme ša žati?

bo mi smutno sami

žyvotom kračati.

Urob divko moja

jaka voľa tvoja,

može bude šťastna

tota voľba tvoja.

Porožňe hnizdo

Iši je porožňe

hnizdo na komiňi,

totu jar bocany

z priletom piznili.

Koncom marca na komiňi

už soj klepetali,

hnizdo poškodžene

už opravovali.

Na juhu tepliše

davno priletili,

že tu cholodniše

jak oni zistili?

Na ich prilit do sela

už ša radujeme,

jak občaniv sela

ich evidujeme.

Ked oni prileťat

teplo prinašajut,

poľnohospodari na poli

už robotu majut.

Perša trava i kvitky

už ša ukazujut,

ale na komiňi

bocany chybujut.

I žaby z močarisk

na komin pozerajut,

bo z bocaniv žaby

velikyj strach majut.

Ale ked prileťat

už ša schovavajut,

už lem pred večerom

sobi zakvakajut.

Prileťte bocany

už na vas čekame,

klepot na komiňi

jak hudbu sluchame.

Bez vas v seli smutno

molody vychovajte,

a jak pride zima

nazad odlitajte.

Dovod sobi najdut

Ten što chce vypiti

dovod sobi najde,

stačit ked zos domu

do sela soj zajde.

Ked ša dvome zyjdut

dakyj dovod majut,

pri bišidi kroky

do korčmy ťahajut.

Na sucho ša chlopim

ťažko bišiduje,

ale palinočka

jazyk rozvjazuje.

Dvome abo trome

na jedno dumajut,

do korčmy na pivo

už ša pozyvajut.

Meniny, narodeniny

dašto ša narodilo,

aby vysoko furbalove

mužstvo zviťazilo.

Tot alkohol mat

magneticku silu,

i ked neje chuť

pije ša na silu.

Tot peršyj barz ťažko

dolom harlom stikat,

ale druhyj, tretij

jak po masli stikat.

A ked ša ich vece

dolom harlom šmykat,

i molodyj sobi

zo staršym potykat.

Što by chlopi ženy

bez palinky robili,

dama by jak nimy

kolo vas sidili.

Može by ste sami

palinky naľali,

žeby dakym slovom

ša ku vam ozvali.

Pan z panelaku
Rozdumal soj jeden

že bude gazdoval,

dovho v panelaku

otim rozdumoval,

Idu do dochodku

farmu soj založu.

lechkymo korunami

i ditom pomožu.

Po rodičoch na seli

zemli mu ostali,

i hospodarsky budovy

tam dobry zostali.

Dovho rozdumoval

što tam bude choval,

tiko pomocnikiv

bude potreboval.

Zerno ša neoplatit

ani zeleninu,

budu ja tam choval

jatočnu hidinu.

Po rodičoch veľo

kurok tam zostalo,

dobri mi to bude

može vynašalo.

Zistil, že zo vzduchu

kurky nevyžyjut,

že veľo krmiva

denni spotrebujut.

Ked soj pererachoval

tiko to bude stojalo,

už ho gazdovaňa

až tak nelakalo.

Toto što jem zdedil

prodam ja dakomu,

nebude pan z panelaku

pachnuti od hnoju.

Prodal tot majetok

dobri zaplatili,

zo ženom v panelaku

jak lordi soj žyli.

Neraz spominame

Staršy spominame

jak to dobri bylo,

šytkym ľuďom u nas

barz dobri ša žylo.

Nebylo bezdomovciv

každyj mal robotu,

dakotry barz do ňoj

nemali ochotu.

Školstvo, zdravotnictvo

zme bezplatne mali,

i trinastyj plat

podniky davali.

V štati byla disciplina

tak ša nešafarilo,

šytko ša spoločňi

pro tot štat robilo.

I todi byli špekulanti

što štat okradali,

ale tam de patrat

šytky ša dostali.

I todi na režim

dakotry nadavali,

kotry komunistiv

barz v laski nemali.

Noviny i knihy

ša cenzurovali,

žeby ša hluposti

do nich nepisali.

Tiko vražd, kradeži

ša neregistrovalo,

podvodnikiv od zakladu

ša likvidovalo.

I todi za hranici
ľude cestovali,

no ne na šmeliny

ale švit poznavali.

Demokracija dobra vec

ale lem pro paniv,

vece je na šviti

chudobnych, bedariv.

Chto čital ,,Bedariv“

tam je napisano,

jak ša o chudobnych

bylo postarano.

Chto mat miliony

nič mu nechybuje,

tot chudobnych ľudi

ani neľutuje.

Deň robotnikiv

Každyj rik peršoho

maja šveto mali,

skoro na cilim šviti

ho oslavovali.

Ulici ožyli

davom robotnikiv,

na tribunach vitali

našych politikiv.

Masy ľudi ulicami

v zastupoch kračali,

ostatňi z chodnikiv

na nich pozerali.

Hesla, alegoricky vozy

vlajkami machali,

komunisticki straňi

na slavu volali.

Školy i zavody

povinňi kračali,

veľo korun toty

oslavy stojali.

Červeny zastavy

z našymi ša mišali,

naj žyje Sovietskyj zves

zastupy kričali.

Po prejavi najvyšoho

zabava začala,

cila republika ša

špivom ozyvala.

I teper slavime

netak jak zme oslavovali,

robotnici bez roboty

dakotry zostali.

Alegoricky vozy

prehľadku nemajut,

ľude bez roboty

na slavu nevolajut.

Ani politikom už

na slavu nevolajut,

ani ulicami už

povinňi nekračajut.

Pjadešat četverte

Ožyje amfiteater

v tim našim Svidniku,

budeme sluchati špiv

i dobru muziku.

I humorne slovo

jak siľ do guľašu,

rozošmije cilu

Makovicu našu.

Pjadešat četverte šveto

bude ša konalo,

veľo ľudi tu

 ša bude schodžalo.

Našy i zahraničny

pridut tu subory

ich špivom ožyjut

Makovicky hory.

Každyj podľa chuti

dašto soj vybere,

i ditočky svoji

na program zobere.

Bude što pozerati

bude što sluchati,

jak začnut ľudovy

kapely nam hrati.

Do maloho Svidnika

veľo ľudi pride,

že zo šytkych švet

toto najlipše bude.

A či je to pravda

potim posudime,

jak na vlastny oči

program uvidime.

Ale každe šveto

ša tu vydarilo,

zato se tu veľo

ľudi prichodilo.

I štatnici na festival

pozvaňa prijimali,

uprimny ščiry ľude

se ich tu vitali.

Trvala mi zmokla

Padat doč, padat doč

ambrelu jem nežala,

jak zmoknuta kura

budu vypadala.

Na rande z frajirom

jem ša dnes vybrala,

trvalu modernu

zrobiti jem dala.

Rano ked jem išla
na doč nevypadalo,

a tak jak narokom

prudko ša rozľalo.

Jak ja ša ukažu

teper frajirovi,

zničena trvala

bude na holovi.

Zapletu ti varkoči

kamaratka povila,

ňi tak frajirovi

budeš ša pačila.

Že što povist frajir

dovho jem nečekala,

varkoči ti pasujut

lipše jak trvala.

Kamaratki šumňi

jem poďakovala,

že krasny varkoči

mi pozaplitala.

A tak jem varkoči

nadale nosila,

nejedna divočka

mi ich zavidila.

Trvala nerobit krasu

na pamjati majte

zbitočni koruny

zaňu nedavajte.

Najkrajša je krasa

dana od prirody,

nevymyšľajte divky

žadny novy mody.

Na našim berežku

Na našim berežku

už vyrosla trava,

budu soj frajira

už u ja hledala.

Druhy divky majut

chvaľat ša jak z rohami,

jak keby frajiriv

tych najrajšych mali.

Ja ne od macochy

budu soj hledala,

toho najkrajšoho

žebym im tromf dala.

Najkrajšoho paribka

v seli jem vybrala,

jak keby poza ucha 

tym druhym jem dala.

Každa soj na ňoho

barz zuby brusila,

ale ani jedna joho

serce nedobila.

Jak jes to dokazala?

ša ňa žvidovali,

kem my šytky što chcel

mu naobicali.

Zo sľubami lasku

nikda neziskate,

ale virnym sercom

ked ša radi mate.

Vybral soj skromnišu

nebude banoval,

i bez sľubiv lasku

virnu bude mal.

Povil, že my dvoje

ku sobi pasujeme,

že ani jedno falošňi

nerozdumujeme.

Toty što vyberali

dovho nevytrimali,

dakotry o piv roka

už ša rozchodžali.

Tyždeň ša hnivala

Povidal mi kamarat

jak ša pohnivali,

cilyj tyždeň tichu

domacnosť zme mali.

Pro obyčajny švabliky

žena ša hnivala,

ked naklasti ohen

v pecu rychtovala.

Že jem žal švabliky

strašní ša hadala,

jak na malu ditinu

tak na ňa revala.

Ženo mam zapaľovač!

Nepotrebuju švabliky,

ole poprehľadaj

v kredenci šufliky.

Potim švabliky našal

bo oheň naklala,

ale de ich našla

ša mi nepriznala.

Potim pokus hniv

už uvoľňovala,

sem tam dakym slovom

ša ku mi ozvala.

Pišol jem do obchodu

kupil jem švabliky,

žeby ša nehnivala

kupil jem dva baliky.

Tu maš ženo moja

žebys ša nehadala,

žeby po kredencu

jes ich nehledala.

Veľo raz pro maličkosti

v domacnosťach ša hadame,
potim jeden druhomu

ťažko odpuščame.

Domacnosť bez zvady

jak ryba bez vody,

nehledajme sobi

na hadky dovody.

Hryze Vas svedomie?
Ked zme dakoli dakoho

urazili slovom,

neraz nad tym činom

krutime holovom.

Hryze nas svedomie

nedobri zme zrobili,

slušnosť ľudska kaže

žeby zme odprosili.

Slušnyj človek by nemal

uražati nikoho,

dopušťat ša každyj

hrichu velikoho.

Uražati, škoditi

i naboženstvo zakazuje,

no nekaždyj zapovidi

Božy dotrimuje.

Dachto ša raduje

ked poškodit, urazit,

ale tota radisť raz

na kamiň narazit.

Taka doba nastala

neradi ša mame,

ked sobi škodime

abo nadavame.

Toty što uražajut

ani haňby nemajut,

ale ked dachto ich

barz ťažko znašajut.

Keby zme ša ľude
nehadali, neuražali,

každu nič spokijni

by zme ša vyspali.

Toty nadavky, anonimy

nevedut k dobromu,

nejednoho od zlosti

privedut do hrobu.

Dajme každomu pokij

starajme ša o sebe,

nikda zlo v žyvoti

k dobromu nevede.

Pid červenom strichom

Pid červenom strichom

chyžka na berežku,

čom sobi parobok

tam vyhledal stežku?

Čom stežku vyhledal?

joho ša žvidajte,

vin vam neprezradit

večur pozerajte.

Se rano z vidrami

divčina vychodit,

po schodoch z kamiňa

po vodičku chodit.

Zpid skaly vytikat

cholodna vodička,

poniže murovana

zrobena studnička.

Barz ťažku z vidrami

vodičku nosila,

daj mi Bože pomič

rano ša molila.

Tota pomič prišla

rano nechodila,

až pered večerom

 po vodu chodila.

Tot parobok večur

pri studenku čekal,

ani dovho jak nabere

vodičku nečekal.

Tak jak perka vidra

vynis až do domu,

zato ďakovala

už svomu milomu.

Už rano po vodu

divka nechodila,

večur prinesena

cilyj deň stačila.

Nad ranom bylo vidno

jak z domu vychodit,

asi ša im prez nič

obom dobri vodit.

Čom by ša nevodilo

ked ša majut radi,

ľude už zo sela

davno otim znali.

Ucta ku rodičom

Jak todobri ked ďiti

uctu rodičom dajut,

v dobrim ale i v zlim

se soj pomahajut.

Jeden druhoho ľubit

rodičiv sluchajut,

z takych i rodiči

se lem radisť majut.

Nenadarmo ich chovali

noči nedospali,

žeby ich do smerti

diti dochovali.

Na taky dobry diti

radist pozerati,

kotry i čudžomu

znajut uctu dati.

No sut surodenci

neradi ša majut,

de možut ta z každym

se lem ša hadajut.

Rodičovsku lasku

nikda necenili,

se svojim rodičom

lem haňbu robili.

Z takych diti v žyvoti

nič dobre nebude,

i s spoločnosť problemy

z nimi mati bude.

Zlymi chodničkami

od mala kračajut,

z takymi jak oni

často ša stričajut.

Robota im nepachne

lem ju obchodžajut,

lem toto najhorše

v žyvoti konajut.

Nebuďte i vy taky
rodičiv sluchajte,

nelem im ale každomu

se lem uctu dajte.

Rodičovskyj dim

Koliskaj tu stojal

rodičovskyj dim,

veľo radosti, starosti

zme prežyli vnim.

Prišla druha švitova

bomba na ňoho chpala,

lem velika jama

po domi zostala.

Rodiče i sestra

v tim domi zostali,

my na fronti z bratom

spolu bojovali.

Ked zme ša po vojňi

zos frontu vetrali,

što ša z nimi stalo

ľude povidali.

Dovho z bratom pri ti

jami zme stojali,

zos holovy čapky

obome zme zňali.

Tak zme ša radovali

na stritnuťa z nimi,

ale zme ich žyvych

už neuvidili.

Tak jak maly diti

zme ša rozplakali,

na fronti zme peklo

horše jak tu mali.

Ale jak zazrakom

obome zme prežyli,

a oni nevinny

tu žyvot skončili.

Tak mi toty dvome

braťa povidali,

ked zme jednym vlakom

spolu cestovali.

Jaky to osudy

ľude vo vojni mali,

nevinny civili

často umerali.

De ša ponahľaš?

De ša ponahľaš Kristino

taka vyparadžena?

Idu ša spovidati

bo jem prehrišena.

Veľo hrichiv jem

prez rik nazberala,

neraz šytkych švetych

jem pospominala.

I zos mužom svojim

často jem ša hadala,

i sušidi neraz

už jem vynadala.

Idu ša vyspovidati

žebym hrichy zmazala,

žebym čista jak slza

bez hrichiv zostala.

Dovho jak slzička

Kristino nebudeš,

po seli klebety

roznošati budeš.

Ja že klebetnica?

što soj dovoľuješ!

ani ty jazykom

svojim nehamuješ.

Štoša v seli stane

od tebe ša dozname,

ty najvekša jazyčnica

šytky ťa pozname.

Tobi Boh neodpustit

kebys ša spovidala,

bo jes veľo ľudi

už poohvarjala.

Toty hrichy hori

už maš zrachovany,

lem pekelny brany

už ti obicany.

Pomaly soj kračam

Berezovym lisom

pomaly soj kračam,

turisticky topanky

rosom sobi mačam.

Tom rosom stežočka

zomnom zostavala,

hubarska sezona

hneskaj ša začala.

Dneskaj daleko sova

iši zahukala,

bo po nočnim lovi

spati ša probrala.

Iši ani ptašky

v liši nešpivali,

pok nevyjde sonce

iši sobi spali.

Lem ja toto ticho

lisove narušyl,

zajacovi nočnyj

spanok jem prerušyl.

Jak strela vyskočil

z pelechu teploho,

veľo nechybovalo

žen nestal na ňoho.

Pri tim prudkim skoku
konarja zapraščalo,

vtactvo na berezach

už ša zobudžalo.

Barz dovho lisikom

ani jem nechodil,

krasny molodicky

hriby jem nachodil.

Pid berezom lišivky

lem tak ša žovtili,

klaď nas do kobrika

sami ša prosili.

Pid toty berezy

častiše jem chodil,

domu na porožňo

nikda jem nechodil.

Vyšmaril už kosu

Vyšmaril už soku

našto by mu byla,

už jej motorova 

kosa nahradila.

Nebude už vece

totu kosu klepal,

a ani na roku

už nebude čekal.

Veľo ša travičky

ztom kosom nakosil,

na veliku luku

i po dvi soj nosil.

Za každym valkom byla

kosa zatupena,

zato často durbakom

byla poostrena.

Motorova kosa

kosit sobi sama,

nevadit ji či sucha

ako mokra trava.

I veliku luku

skore teper skosit,

derevjane kiša

na pleči nenosit.

Ani do kužylky

už netreba vodu,

benzinom kosačku

dostane do chodu.

Benzin veľo stoji

dorohe košiňa,

na pjaťraz nakosil

vecej sobi šina.

Teper ša o šino

zahumenkari nestarajut,

bo už malo de

rokovy chovajut.

Jak panove za motorom

teper soj kračajut,

dvory, zahorody

sobi vykošajut.

Odyšol mi milyj

Osyšol mi milyj

zos rodnoho kraju,

chlopec molodeňkyj

narobil mi žaľu.

Barz dobra robota

v Anglicku ša nahodila,

druhyj rik sestrička

tam joho robila.

Zavolala mobilom

panahľaj ša skoro,

bo zoberut do roboty

dakoho druhoho.

Jak mi toto povil

jem soj poplakala,

nebudu ťa na očoch

milyj teper mala.

Anglicko nedaleko

čom by jes plakala,

budeš mi mobilom

každyj deň volala.

Ked tam bude dobri

zavolam i tebe,

jedno bez druhoho

dovho nebudeme.

Anglicko jak i my

Europska unia,

budeme tam žyti

jak jedna rodina.

Sestra moja bude

tam ša vydavala,

za družičku bude

i tebe volala.

A može i svaľbu

naraz urobime,

potim totu krajinu

už nezochabime.

Nebudeme tam už

koruny zarabľati,

eurami nas budut

už tam vyplačati.

Holodna liška

Sered hustoho lisu

taka lučka mala,

pasut ša tam serny

z večera i zrana.

Šmilo sobi pasut

telesnu straž majut,

dobryj pozor na nich

serňaci davajut.

Horskyj jarok teče

nedaleko lučky,

stačit kuščik zyjti

soj pomidži bučky.

Čista voda jak slza

po pastvi smakuje,

poľovnik z posedu

šytko pozoruje.

Dalekohľadom smotrit

što ša v liši robit,

jak rano soj z nory

i liška vychodit.

Obzerat ša naokolo

už vyholodnila,
popid lisku probihnuti

zajaca vidila.

Bylo tam daleko

ša nepokušala,

molodoho zajaca

by nepoimala.

Pomaleňky lisom

soj vykračovala,

dumat što by soj

na raňajky dala.

Večur ku kurniku

ani ša nedostala,

svorka psiv zo sela

jak zlodija hnala.

Linivyj syn

Synu milyj synu

što lem z tebe bude,

že jes barz linivyj

povidajut ľude.

Ani nemušat povidati

dobri ťa pozname,

nadarmo ťa do školy

denni posylame.

Chodiš poza školu

učeteľka povidala,

i do žiackoj knižky

už ti napisala.

Druhy diti ša učat

dašto zos nich bude,

ale z tebe synu

nikda nič nebude.

Nestarajte ša rodiče

hokejistom budu,

vece korun jak oni

zarabľati budu.

Šytky hokejiste

dobri zarabľajut,

može ani školy

vysoky nemajut.

Do narodnoj ligy

ja ša prebojuju,

na majstrovstvachô švita

može hrati budu.

Zo svojom linivosťom

tam ša nedostaneš,

zos každoho klubu

kopačky dostaneš.

Na peršim treningu

takoj by poznali,

že jake nemehlo

do mužstva zobrali.

Vyuč ša ty synu

remeslu dakomu,

žebys haňbu nerobil

nam ani druhomu.

Mala ja frajira

Mala ja frajira

krasnoho Andrija,

takyj dobrak byl

a ja mu virila.

Ale ša mu druha

divka zapačila,

strašňi ňa nazlostil

tam ho zochabila.

Našla jem Vasiľa

velikoho paradnika,

na zabavu zme chodili

často do Svidnika.

Krajšy byli od mene

malo jem tancovala,

že budeme choditi

šancu jem nemala.

Jak zme išli damu

jem mu vyčitala,

poza ucha od zlosti

jem mu jednu dala.

Našla jem soj Petra

što v odevi robil,

byl kus rozumnišyj

dovše zomnom chodil.

Ale znate odevačky

taky jak modelky,

roztorhala jem mu raz

od zlosti monterky.

Že tam chodit z jednom

už jem ša doznala,

ta i tota laska

skoro stroskotala.

Že ostanu bez frajira

už jem soj dumala,

v Svidnickych strojarňach

našla jem Michala.

Do švita parobok

skoro zme ša žali,

z Michalom cilyj žyvot

zme ša nehadali.

Ked pride smutok
Ked pride na ťa smutok

nerob soj nič z toho,

nalij do pohara

vinka červenoho.

Zabudeš na smutok

vinko ho zažene,

bo vinko červene

nato jak stvorene.

Ani tvomu zdravičku

vinko nepoškodit,

hrozno pri solnečku

na svahoch ša rodit.

Vinku i dakoli

krali prednosť dali,

pohar po obidi

se soj radi dali.

Zato kraľi smutok

nikda nepoznali,

pid hradom vinečka

povny sudy mali,

Pri vinečku ša im

dobri kraľovalo,

ked ša vinko pilo

ša nebojovalo.

I podany sobi

burčak popivali,

neraz pri burčaku

sobi zašpivali.

Toty što alkoholom

smutok zapivajut,

na druhyj deň smutok

iši vekšyj majut.

Najlipše by balo

keby zme ho nemali,

zdravičko i vodom

by zme zapivali.

Ale smutok nespit

pride na každoho,

zato dobrym vinkom

odhaňajme joho.

Kružlová, apríľ 2008

